
Miðstöð hönnunar og arkitektúrs gerir athugasemdir við drög 
að reglugerð um hlutdeildarlán og ítrekar mikilvægi vandaðs 
undirbúnings og samráðs við faghópa, arkitekta og hönnuða 
þegar um er að ræða ráðstöfun á húsnæðismarkaði sem getur 
haft veruleg áhrif á líf og aðstæður fjölskyldna í landinu.  

 
Gerð er athugasemd vegna stórtækra inngripa reglugerðar og samnefndra laga á húsnæðis-
markað höfuðborgarinnar með fyrirséðum neikvæðum afleiðingum verði drögin samþykkt 
óbreytt. 
 
Varað er við að gerð sé ófrávíkjanleg krafa um að aðeins sé lánað til kaupa á nýjum íbúðum. 
Inngrip þessa skilyrðis á húsnæðismarkaðinn er stórtækt og afleiðingar geta orðið alvarlegar. 
Mikil einföldun er að réttlæta aðgerðina með hættu á hækkandi húsnæðisverði almennt, þegar 
engar greiningar á húsnæðismarkaðinn hafa verið gerðar eða á félagslegum og umhverfislegum 
áhrifum aðgerðarinnar með beinum og óbeinum kostnaði sam-félagsins alls.  

 
Í efnahagslegri greiningu OECD á Íslandi árið 2019 var ein helsta ráðlegging sem sett var fram 
til að bæta opinberar fjárfestingar sú að framkvæma ítarlega félagshagfræðilega greiningu áður 
en ráðist er í stór innviðaverkefni. Húsnæði er grunninnviður samfélags og því nauðsynlegt að 
rýna möguleg áhrif hlutdeildarlána nánar út frá félagshagfræðilegum sjónarmiðum.   
 
Athugasemd er gerð við skilgreiningu „hagkvæmni“ og bent á nauðsyn þess að skilgreina 
hugtakið nánar, sér í lagi að tekið sé mið af gæðum í hagkvæmniútreikningum m.t.t. áhrifa á 
líftíma, umhverfi, heilsu og líðan.  
 
 



	
	

																						 	 	
	

Fagfélög arkitekta, verkfræðinga og byggingarfræðinga sendu minnispunkta til Húsnæðis- og 
mannvirkjastofnunar (HMS), áður en reglugerðin var samin, og ítrekuðu mikilvægi þess að 
leggja áherslu á gæði hagkvæmra íbúða. Furðu vekur að ekkert af þeim áhersluatriðum hefur 
ratað inn í reglugerðina. 
 
Með því að gera engar gæðakröfur til byggingaraðila hlutdeildarlána er verið að auka líkur á að : 
– til verði ný gerð húsnæðismarkaðar sem er í mikilli hættu á að vera undirmálsmarkaður.    
– draga fólk í dilka og ýta undir félagslega og efnahagslega misskiptingu. 
– draga úr getu og vilja sveitastjórna, skipulagsyfirvalda, arkitekta og byggingaraðila til að byggja   
   hagkvæmt húsnæði með gæði í fyrirrúmi með hagsmuni neytendans að leiðarljósi.  
– setja arðsemissjónarmið byggingaraðila ofar velferð barna, einstaklinga og fjölskyldna. 
– auka kostnað samfélagsins vegna félagslegrar misskiptingar. Svo sem að byggja yfir jaðarhópa á    
    jaðarsvæðum þar sem innviðir og þjónusta er í lágmarki. 
– auka kostnað samfélagsins vegna efnissóunar og umhverfislegs kostnaðar. 
 
Hvergi í kafla um Samstarf Húsnæðis- og mannvirkjastofnunar við byggingaraðila, 
er hlutverk arkitekta tilgreint í ferli byggingar hagkvæms húsnæðis. Arkitektastéttin hefur 
menntun, þekkingu og oft á tíðum sérhæfingu í hönnun íbúðarhúsnæðis. Arkitektar hafa þess 
vegna skiling á fjölbreytilegum vandamálum sem húsnæðismarkaðurinn stendur frammi fyrir og 
hvernig hallar á gæði íbúða í kjölfar þess að margar af þeim gæðakröfum, sem verið hafa í 
byggingarreglugerðinni frá upphafi, hafa verið teknar út. Auk þess ber arkitektum, samkvæmt  
siðareglum Arkitektafélags Íslands, að hafa hagsmuni notenda, samfélagsins og umhverfisins til 
grundvallar í störfum sínum. Arkitektar ættu sem fagstétt að vera aðilar að samningi við HMS 
um samstarf til þess að vinna að hagsmunum umhverfisins og samfélagsins í heild.  
 
Drög að reglugerð um hlutdeildarlán virðast að mörgu leyti vera í andstöðu við samþykktir og 
skuldbindingar ríkisstjórnar Íslands f.h. þegna sinna. Til að mynda Menningarstefnu í 
mannvirkjagerð, Heimsmarkmið Sameinuðu þjóðanna, Barnasáttmála Sameinuðu þjóðanna og 
Parísarsáttmálann. Í opinberri menningarstefna í mannvirkjagerð sem samþykkt var árið 2007 
kemur fram eftirfarandi:  
 
„Markmið stjórnvalda með stefnumörkun á sviði mannvirkjagerðar er að sýna fordæmi og vera fyrirmynd 
í að tryggja gæði og vandvirkni ásamt því að stuðla að uppfræðslu og vitundarvakningu um þau verðmæti 
sem liggja í góðri byggingarlist. Stjórnvöld bera mikla ábyrgð á manngerðu umhverfi, bæði með setningu 
laga og reglna og við ákvarðanir um skipulag byggðar og uppbyggingu hennar.“  
 
Miðstöð hönnunar og arkitektúrs tekur undir umsögn Arkitektafélags Íslands (AÍ) og leggur til 
gagngera endurskoðun á drögum að reglugerð um hlutdeildarlán og bendir á mikilvægi þess að 
við undirbúning og samningu reglugerða á borð við þá sem hér er til umfjöllunar sé sótt í breiða 
fagþekkingu og reynslu, enda snerta húsnæðismál og mannvirkjagerð flest svið samfélagsins. 

 


